
Qanoq iliorluta nunatsinni inuussutissarsiutigalugu piniartut qilalugartaasa neqaanik 

pisortat ingerlataasa atuinerusinnaanissaat qulakkeerneqarsinnaanersoq pillugu inatsisartut 

apeqquteqaat aallaavigalugu oqallisigisassaattut siunnersuut. 

(Siumup inatsisartunut ilaasortaatitai) 

 

Siullermik Siumup inatsisartunut ilaasortaatitai apeqquteqaat aallaavigalugu oqallisissiassinnut 

qujanaq imatullu Atassummiit oqaaseqarfigissavarput. 

 

Ilumoorpoq qilalukkap mattaa neqaanit annertunerujussuarmik inunnik pisiariortorneqartarnera, 

tamannalu inuussutissarsiutigalugu piniartuniinnaanngitsoq maani inimi eqqartukulasatsinnut 

ilaalluinnarpoq.  

 

Eqqaasissutigeqqittariaqarpara inuussutissalerinermut inatsisaasup qallunaat nunaannit Nunatsinnut 

naleqqussarlugu angerlaanneqarnissaanik isumaq eqqartortuannguarlugu, aalisartut piniartullu 

pisaannik avammut tunisassiornissarput, avataaniik nioqqutissanik tikisitsisarnitta 

minnerpaamiinnissaani takorluugaqarneq, oqaatigilluaannarlugu oqaasiinnaapput. 

 

Pisat suulluunniit qaqinneqartut, aalisartuniik piniartuniillu aningaasarsiutigineqarnerunissaanik 

siunertaqarluni, nammineq kommunerisamiik aqqutissiuussineq alloriarnissarlu ajornanngilaq. 

Alloriartitsigaluarlunili nuna tamakkerlugu inatsisitigut namminerlu pigisatsitut taasakkatta ilaaniit 

ineriartoqqinnissamut naligiinnerusumik atugassaqartitsilinngikkutta iluatsinnavianngilagut. 

 

Ajoraluartumik ukiuni makkunani kalaalimineerniarfinni tunineqartartut aammalu meeqqerivinnut 

utoqqaat illuinut allanullu nerisassaqartivinnut tunineqarsinnaasartut killeqartorujussuupput. Ilami 

puiserpassuit pisarineqartut amerlaqaat amii kisimik tunisaammata neqerpassuit eqqaannarneqarput.  

 



 

Siumumiit apeqquteqaat aallaavigalugu matumani qilalukkat neqaa qulequtarineqarneralu 

ajunngikkaluaqisoq Atassummiit inatsisartunut oqaaseqaaterpassuarisartakkagut innersuutiitigalugit 

piviusorsiornerpaasoq, ataatsimut isiginnilluni matumani piniartut atugaasa pitsanngorsarniarnerinut 

inatsisartut kommunellu ataatsimoornissarput. 

 

Taamatut naalisakkamik saqqummiussaqarluta, neriuppugut matumuuna siunissamullu isigisumik 

inerititaqarfiusumik oqallinneq kinguneqarumaartoq. 

 

Qujanaq. 


